
КӨРКЕМДІК МАҚСАТ ЖӘНЕ ТІЛДІК ҚОЛДАНЫС

Көп келген әдеби шығарма жазушы мойнына жаңа талаптар, замана келбетін, шиеленісін айқын көрсететін, рухани тәрбие беретін ерекше міндеттерді жүктейді. Көрсетілген міндеттерді шешу жолында жазушы ізденеді, өмір деген үлкен саханадан әуелі өзі тәжірибеден өтеді. Сөйтіп жанына жақын, жүрегіне жылы, бар қырсырына қанық талапқа сай жазу мәнерін қалыптастырады. Жазу, сөз өнерімен айналысу үлкен шеберлікті қажет етеді [1, 94 б.]. Жазушы шеберлігі жайлы пікір айтқан Манап Хасенов: «Шеберлік деген ұғымның ауқымы кең. Ол талмай талаптану, творчестволық ізденіс тәжірибесінде жетіліп қаплыптасады да, үлкен іске жол ашады... Адамның жан дүниесін тебірентіп, өмірді терең бағалауға баулитын көркем шығарма жазушы шеберлігінің айғағы» [2, 37 б.],-деп ой түйді.
Дарынды шеберліктің нәтижесінде ғана оқырман қолына талапқа сай жазылған шығарма келеді. Көркем шығарманың, қашанда жүгі ауыр. Бұл жайында белгілі классик жазушы Ғабит Мүсірепов: «Шығарма деген белгілі оқиғалардың тізбегі емес. Шығарма-жазушы жүрегінде, ойында қайнап-пісіп, кітап оқушыларын зейін қоюға тұратын, жігерқайрат, адам қоғамының өсе беруіне, еселей беруіне үн қоса алатын жанды сөз» деген маңызды пікір қосады [3, 97 б.].
Кейіпкер болмысын ашуда мәнді орын алатын тәсілдердің қатарында көркем диалогтың алар орны да айрықша. Дәлел үшін І.Есенберлиннің «Маңғыстау майданы» романындағы бір ғана үзіндіге назар аударар болсақ, шығарма кейіпкері Сәлімгерейдің бейнесін ашуда көркемдік қызмет атқарып тұрған бөлшектердің бірі- оның ішкі жан дүниесіндегі толқыныс болса, бұл жәйт Жәлелмен кездескен шағында айқын көрінеді. Автор Сәлімгерей мен Жәлелдің диалогын келтіре отырып, өмір жайлы толғаныс, көзқарасы бар, рухани толысқан кейіпкер мінезін көрсетеді:
«Жәлел жерге қарай берді...Ғалым сөзін қайта бастап кетті.
-Егер адамның тағдыры, баратын жері белгілі темір жол тәрізді тіптіке созылып жатса, -деді ол әлгі ойына алыстан орғытқандай, онда кісі  өзін сол жолмен сырғи беретін от арба секілді  қамсыз,  күшті сынар еді. Өйткені шығар, тоқтар, барар жері анық. Бірақ бұндай алдын ала бәрі белгілі өмір ешкімге қызық та болмас еді. Өмірдің қызығының өзі де сонда – адам ертеңгісін де, одан арғы күнгісін де білмейді. Бәрі белгісіз. Соны белгілі  етем деп ол көреседі...
-Ал дүниедегі ең жаман адамның  кім екенін белесіз  бе?- деді кенет Сәлімгерей басқа бір ойға көшкендей, -Тату-тәтті  екі кісінің арасына түсіп, татулықтарын бұзатындар құндыз жандар. Олар дымқыл індеріндегі  жып-жылмағай тышқандар  тәрізді. Денелеріне қолын тиіп  кетсе, бір  жаман ауруы жұғатындай жаның түршігеді...» Осындай астарлы ой-толғамдарымен Сәлімгерей Жәлелмен арадағы шиеленісті шешеді. Өзін екінші бір  қырынан танытып, өмірге енді аяқ басқан Жәлелге ой салады, тебірентеді де, үйретеді. 
-Кейіпкерлердің ішкі жан сезімін жеткізуде ұтымды қолданыс болып табылатын әдеби әдістің бір түрі- монолог. Яғни кейіпкердің ішкі дауысы, ішкі сезімі, ішкі ойы. Бұл тәсіл де шығармада жиі қолданылады. Мысалы:
«Жәлелдің ішкі даусы:
Көзі қандай әдемі еді. Тұнып қалған қарасудай тұпсіз...
Қыздың ішкі даусы:
Әнеугіден бері неге іздеп келмедің?
Жәлелдің ішкі даусы:
Қап: Бөтен сөз таба алмадым ба? Бірден бағынышты екенін айтқаным сасқаным ба?
Қыздың ішкі даусы:
Өзім де сөйлесікім келіп-ақ жүр. Ретін таба алмағанымды бұл қайдан білсін...»
Келтірілген үзіндіден Жәлел мен Тана арасындағы махаббат сезімін монологтық тәсілмен астарлы жеткізе отырып, автор шынайы да, мөлдір махаббат иелерінің нәзік сезімдерін нанымды суретеуге қол жеткізген. Көркем туынды жаратылысында айшықты мәнеге ие бөлшектердің бір бөлігі-пейзаждық суреттер. Шындығында да табиғатты суреттеуден тыс көркем туынды болмайды. Суреттеу тәсілдерін шығарманың негізгі идеясынан, композициясынан, кейіпкердің іс-әрекетінен, ой-сезімінен бөліп, жалаң көрсетуге болмайтынын шебер меңгерген қаламгер табиғат көрінісін шашау шығармай,  ситуациясымен жымдастыра қолданылады. Белгілі бір іс-әрекетпен қатарласа суреттелетін пейзажды кескіндей отырып, автор оқырманның көру, есту, сезу түйсіктерін оятып, сол  оқиғаны жан сезімімен қабылдауына әсер етуді көздейді. Бұл пікірдің де ақиқаттығының айғағын І.Есенберлин романынан ұштастыра аламыз. Жазушы Есенберлин Жәлел мен Тана арасындағы махаббат сезімін ашықтай жеткізу барысында кейіпкердің ішкі күйі мен табиғат күйін қатарластыра бейнелей отырып, оқырман жүрегіне эстетикалық сезім нұрын құяды:
«Жәлел кілт тоқтады.
-Қорықпа!-деді ол шын жүректен. Сені менен енді адам түгіл, құдай да айыра алмайды. Тек мендікпін деп уәдеңді бер!
-Бердім!-деді Тана.
Ай да бұрынғысынан сұлулана түскендей. Әлем де бұрынғысынан ажарланып кеткендей. Көктегі быжынаған жұлдыздар да бұрынғысындай құр күміс теңгелер тәрізді жарқырамайды, қатар келе жатқан қыз бен жігіттің сөздерін естіп, қуанып кеткендей жымың-жымың етеді...» [4, 27-29 б.б.].
Бұл қолданыста кейіпкер өмірінің жарқын сәтіне табиғат көрінісінің әсем шағы салыстырыла баяндалып, аналогиялық салыстырудың сәтті бір көрінісі жасалған. Көркем шығармада мұндай астарлы суреттеулер мол ұшырасады. Жазушы бұл суреттеулерді әр түрлі мақсат-мүддесіне жаратып, көркемдеу тәсіліне айналдырады. Мәселен, Шерхан Мұртазаның «Қара маржан» романында Жарастың пендешілігінен  шаршаған Нариманды сүйемелдеу үшін автор тағы да кейіпкердің арманын табиғат суретімен салыстыра көрсетеді:
«...Мейрамхана қаланың ең шеті. Одан әрі – тау. Бұйра- бұйра, бүйрек-бүйрек бұлым тау. Бұйра-бұйра, бүйрек-бүйрек бұлым тау. Біріне-бірі асылып, бірінің иығына бірі шығып биіктеп кете береді. Асылы, адамдар біріне-бірі арқа сүйеуді, бірін-бірі пана тұтуды таудан үйренсе болар еді-ау. Бір текшені бір текше құлатпай, мыңқ етпей, тіреу боп тұр. Астыңғы текшесін алсаң үстіңгі текшесі, құлап түсер еді. Таулар бірін-бірі сүйемелдеп барып биіктейді. Ең биігінде –шың. Шыңның өзі алыптардың иығында тұрады. Алыптардың иығы болмаса, шың болмас еді. Біз адамдар осыны неге үйренбейміз. Біріміздің аяғымыздан біріміз шалғанды қашан қоямыз...» /Ш.Мұртаза/.
Осындай пейзаждық кескіндеу арқар атып алған Жарасқа деген Нариманның күйзелісін, ішкі назарлығын айқындау мақсатында да сабақтаса беріледі: «Аласа ұшқан ауыр бұлттар, қабағы қатқан жартастар, жапырағы жұтаң қисық-қыңыр бұталар тарс-тұрс мылтық атылып, қан шашырап жатқанын жақтырмағандай шырайсыз. Құбыладан соққан ұрма жел бар. Сиыр құйрық  пен шырыштың қураған сояулары содан ызыңдайды. Басы күрдек жусан жапырылып, жер бауырлайды. Өсімдік атаулының бәрін үсік шалып, қазан ұрған ақыртақыр көзге дейін көгілдір көзін жұмбай, қу тірлікті қимай, бұлт торлаған аспанның айдым-айдым мынау қылаң етіп көрінген көк зеңгірдей, әр жерден шашыратқы гүл жаутаң-жаутаң ете қалады. Оның қасында қарасораңның жапырағы қайнақ су төгілгендей қарауытып тұр. Жазда сарқыраған су тартылған соң сай табынында шылдырап қана ағады. Осының бәрі де атылған арқардың жоқтауы сияқты»/Ш.Мұртаза/. Автор Нариманның ішкі назарлығын құрғақ баяндаудан төрі табиғатқа жан бітіріп, айналадағы кейбір сезімсіз адамдардың іс-әрекетіне табиғат көрністері қалыптастырады.
Көркем шығармада қаламгер ерекше мән беретін шығарма құрылымының бір бөлігі- деталь. Қарапайым түсінікпен айтсақ, шығарма желісіне бағыттап отыратын ой-түрткі. Деталь арқылы жазушы оқырманын алдағы болатын шиеленіс, қақтығыспен алдын ала астарлай таныстыруға мүмкіндік алады. Нақты мысалдар бойынша шығармадағы осындай тұстарға назар салар болсақ. «Қара маржан» раманында Нариманның Нәртас карьеріне қатысты ойын суреттеу арқылы жазушы Ш.Мұртаза арманындағы істің сәтсіз аяқталарына алдын-ала оқырманың дайындайды.
«...Есептің дұрыс екендігінде күмән жоқ. Арман қуған адамның әрбір мақсаты-асқар тау. Сол асқарды алу үшін араны бір-ақ секунд уақыт ажыратып тұр. Өмірде сенің тағдырынды бір-ақ секунд уақыт ажыратып тұр. Өмірде сенің тағдырынды бір-ақ секунд, бәлкім, жарым секунд уақыт шешетін сәт-жұлдызы жанған сәт болғай да. Айы оңынан, жұлдызы соңынан тумай қалса ше?» Осы үзіндіде көркем деталь соңғы  сөйлем арқылы жасалған. Осы деталь арқылы жазушы алдағы әрекеттің күмәнді жақтарын астарлап, ұтымды жеткізсе, келесі бір сәтте Мәрзия мен Нариман кездесу оқырман жүрегіне жылылық  ұялатар детальды аңғарып қаласыз. «Алдында бейтаныс жігіт тұр. Әлгінде автобуса оқыстан тоқтағанда алдына құлай жаздап, тартынған бөтен жан. Екеуі де  сол бір күтпеген жайдан ыңғайсызданған. Мән бермей, елеусіз-ақ қалдыратын нәрсе. Сөйтсе де екеуінің де жан дүниесін бір  шайқап өткен құйын жел сияқты» /Ш.Мұртаза/. Алдыңғы үзіндідегідей, бұл  қолданыста да соңғы сөйлем оқырманға кейіпкердің алдағы өмірінен астарлы хабар беретін тәсілдің, яғни деталь қызметін атқарғанын байқаймыз [5, 48-54 б.б.].
Тілдік амалдарды қамтитын тілдік құбылыстардың қай-қайсы да әдеби шығармада көркемдік әлемін мейлінше әсерлі де шынайы бейнелеуге қызмет ету мақсатында қолданыс тауып,  шығарманың тілдік-көркемдік ерекшеліктерін белгілейді. Демек, шығарманың тілі- шығарманың көркемдік ерекшелігін айқындайтын көркемдік тәсілдердің бірі болып табылады.
Көркемдік мақсатқа қызмет етуге бағытталған кез-келген стилистикалық амалды бастағы әдеби тілдің түрлендіруші амалдары ретінде тануға болады. Бұл амалдардың қай-қайсы да көзделген мақсатқа орай кезектесе қолданылып, үнемі тілдік айналымда жүруімен көзге түседі. Қандай да бір синтаксистік құрылымды ой жеткізу барысында діттелген мақсатқа орай, стилистикалық амалдармен шебер ұштастыру арқылы жазушы сол қолданыстың қабылдануын жеңілдетіп, әсерлілігін арттыруға мүміндік алады. 
Ал әдеби шығармадағы тілдік қолданыстарды синтаксистік құрылымдар мен стилистикалық амалдар ықпалдастығы тұрғысынан қарастырар болсақ, грамматикалық құрылымдар үнемі бір қалыпта тұрмайтындығы, яғни болған оқиғаны баяндай жеткізу қызметін атқарумен шектелмейтіндігі, олар да іштей өңделіп, әртүрлі стилистикалық амалдармен ұштаса қолданылу барысында қызмет аясының кеңейе түсетіндігі айқын көрінеді. Стилистикалық амалдардың қатарына тілдегі термин сөздер де жатады. Жазушы термин сөздерді көркем әдебиетте қолданысқа түсіре отырып, мақсатқа сай түрлендіру, құбылтуды жүзеге асырады [5, 39 б.].

